
 

 
 
Recomendación pola perda do rexistro dunha cita de revisión de pneumoloxía na Área 
Sanitaria da Coruña de 2022 
 
 

 
 

Santiago de Compostela, 18 de Xuño de 2025 
 

Sr. conselleiro: 

Nesta institución iniciouse expediente de queixa como consecuencia do escrito dun cidadán 
referente á perda do rexistro dunha cita de revisión de pneumoloxía na Área Sanitaria da 
Coruña de 2022. 

ANTECEDENTES 

No seu escrito, esencialmente, indicaba que: 

Con fecha 19/04/2022 fui a consulta de neumólogo donde me diagnosticaron apnea del 
sueño al menos moderada, en esa cita quedo registrada para llamarme a revisión, después 
de 3 años sin llamarme pongo una reclamación y contestan que debido a la alta demanda 
no me habían podido llamar, pero la cita estaba correctamente registrada, pues ahora ha 
desaparecido la cita de mi aplicación de e-saúde. 

Llevo más de 3 años esperando una revisión. 

A queixa foi admitida a trámite e requirimos informe desa administración sobre as cuestións 
promovidas polo interesado. Acusamos recibo do seu informe, no que consta o seguinte: 

A utilización de tecnoloxías avanzadas no ámbito da Pneumoloxía ten como principal 
obxectivo mellorar a calidade da atención que reciben os nosos pacientes. No caso do 
reclamante, o equipo respiratorio instalado no seu domicilio permite un seguimento 
continuo das súas constantes respiratorias, o que facilita unha vixilancia máis precisa e 
personalizada do seu estado de saúde. 

Este sistema está deseñado para detectar calquera alteración relevante nos seus 
parámetros respiratorios. En caso de producirse, o Servizo de Pneumoloxía poñeríase en 
contacto co paciente para valorar a súa situación e, se é necesario, intervir de forma 

adecuada. Por este motivo, non se consideran necesarias as consultas de revisión 
periódicas, xa que o control do seu estado clínico realízase de forma remota e continua. 

En calquera caso, se o paciente notara cambios nos seus síntomas ou en como se atopa, xa 
se lle fixo a recomendación de acudir ao seu Médico de Familia, quen poderá valorar a súa 
situación xeral e decidir, se procede, unha intervención por parte do Servizo de 
Pneumoloxía. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, cómpre facer 
as seguintes consideracións: 

O artigo 5.2 da Lei galega 12/2013, de 9 de decembro, de garantías de prestacións sanitarias  
establece que o Servizo galego de Saúde co obxecto de fixar tempos máximos de acceso  ás 
súas prestacións, establecerá un sistema de clasificación en prioridades baseado en aspectos 
clínicos, funcionais e sociais do paciente, este sistema de prioridades condicionará o tempo 
de espera para as diferentes consultas e procedementos no ámbito da saúde. 

Na documentación aportada pola persoa promotora deste expediente constátase que a data 
idónea para que se lle realice a revisión no servizo de Pneumoloxía é tres anos despois da 
consulta de data 22 de Abril de 2022. O facultativo especialista indicou tal período como 
recomendable para realizar o próximo control, tempo que debe guiar a programación da 
revisión. 

Do contido do informe remitido pola consellería, non se deduce que houbera variacións nas 
indicacións iniciais do  facultativo especialista. Tampouco consta que se informara e explicara 
ao paciente que non resulta necesaria realizar a cita de control pautada polo pneumólogo. 

CONCLUSIÓN 

Por todo o sinalado ata agora considerase necesario, en aplicación do disposto no artigo 32.1 
da Lei 6/1984, do 5 de xuño, da Valedora do Pobo, facer chegar a ese órgano a seguinte 
recomendación: 

Que se poñan en marcha os mecanismos que sexan necesarios para que a programación 
das citas de revisión en atención especializada se realice respectando os tempos 
asignados polos profesionais sanitarios que as indican. 



 

Agradézolle de antemán a acollida ao manifestado nestas resolucións da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da recomendación formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución. 

Reciba un atento saúdo. 

María Dolores Fernández Galiño 
Valedora do Pobo  (en funcións) 


